
Takornariartitsinermut, sumiiffinni nunami aalajangersimasuni zonenut agguaasarneq il.il. 

inuussutissarsiutigalugu ingerlatsinermi aammalu killeqartumik sumiiffiit ilaanni 

angalaarsinnaaneq pillugit Inatsisartut inatsisaat 

(Inuussutissarsiornermut, Niuernermut, Aatsitassanut, Inatsisit Atuutsinneqarnerannut 

Naligiissitaanermullu Naalakkersuisoq) 

 

Takornariaqarnermut ingerlatsinermut Naalakkersuisut saqqummiussaannut ima Siumut 

oqaaseqassaaq: 

Siumut isumaqarpoq takornariaqarnermi, nunatta nalleruminaatsumik kusanassuseqarnerata 

saniatigut, aallaaviussasoq nunatsinni inuit, taakkuuppummi aamma nunatta 

naalagaaffinngorniarluni pisareersarneranut tunngaviusut.  

Uagut tunngavigaluta takornarialerinermut inatsisit suliarineqassapput – Takornarialerinermut 

inatsit uatsinnut maani najugaqartunut inooriaatsitsinnullu illersuisoq naammassillugu 

suliarineqassaaq. Inuussutissarsiornikkut inerisaanerit assigiinngisitaartut pilersissavagut 

sinaakkutit nunami maani najugaqartunut atoruminartut illersuisullu pingaarnertut qitiutillugit.  

Nunatsinni inuussutissarsiutinik ineriartortitsinermi aningaasaliisartut takornarialerinermi 

suliaqartut ilanngullugit periarfissaqarluassasut Siumut isumaqarpoq. Taamaaliussaagut 

inuussutissarsiornermi sukarsuit ilaattut pitsaasumik ineriartortitsinissaq qularnaarumallugu. 

Nunatsinni takornariaqarnikkut inerisaaneq ima pingaartigaaq aallaat nunatsinni siunissami 

ineriartornermut ilanngulluni aalajangiisunngorsinnaalluni, tassungalu ingerlanissatsinnut uagut 

periarfissavut aningaasarsiorsinnaanerpullu tunngaviussapput. Suliaq una ersarissoq Siumup 

tapersersorpaa.  

Ersarissumik siunertalimmik nunap immikkuualuttui aalajangersimasut akuersissuteqarnikkut 

ingerlatsivinngorsinnaanerat, piumasunut periarfissaavoq pitsaasoq. Siumup naatsorsuutigaa, 

kommunit susassaqartullu allat suleqatigiinnermikkut siunertarineqartoq ajunngitsumik tamanullu 

pissarsiffiusumik naammassisarumaaraat.  

Siumut isumaqarportaaq, sumiiffiit immikkut eriagisariaqartut ornigarfigineqarsinnaaneranut 

tunngatillugu aalajangersaasoqarsinnaanngornera pitsaasuusoq. Tamakku soorunami kommunit 

peqatigalugit aalajangersaaffigineqartassapput, assersuutigalugu kangerluit piniagassaqarfiit 

illersorneqarnissaanut tunngasutigut aamma umiatsiat nunatsinninngaanneersuunngitsut 

isaallutillu aniasut eqqarsaatigalugit.  

Kangerluit eqqarsaatigineqarsinnaasut makkuusinnaapput: Ittoqqortoormiit, Tasiilaq 

(Kangersduar), Tasiilaq (Sermilik & Pikiudlit & Skjoldungen), Qaqortoq (Qaqortukulooq), Nuup 



 

kangerlua, Aasiaat (Nassuttuut), Ilulissat eqqaa, Upernavik (Qimusseriarsuaq), Qaanaap Kangerlua, 

ETA allallu immikkut illersorneqartariaqartutut inissisimasinnaasut.   

2006-imi ilisimasortaaneq eqqunneqarpoq. Ullumikkumut suli annertunerusumik piumasaqaatitut 

ingerlanneqarpaluttanngitsoq maluginiarsimavara. Nunatta nakkutigineqarnerunissaanut 

anguniagaq suli annertunerusumik pineqarnissaa Siumumit kissaatigaarput, taamaappat aamma 

uagut nammineq nunaqavissugut iliuuseqaqataasariaqartugut nalunngilarput. 

Pinngortitamut atuinitsinnut imminut piumaffigissasugut Siumut naatsorsuutigaa. Qulaani 

taaneqartunut uagut nammineq aamma atuisuuvugut, tassami kangerluppassuit atugaraagut. 

Pisussaaffeqarpugullu aamma uagut paarseqataassasugut. 

Taama oqaaseqarluta siunnersuut Inuussutissarsiornermut Aatsitassanullu Ataatsimiititaliamut 

ingerlateqqipparput. 

 

Dines Mikaelsen, Siumut. 

 


